
Sabah akan menerima vaksin COVID-19 keluaran CanSinoBIO. - Gambar hiasan
NSTP/MOHD ADAM ARININ

KENINGAU: Usaha mempercepat vaksinasi kepada penduduk di
pedalaman Sabah dapat dilaksanakan dengan lebih berkesan
menggunakan vaksin dos tunggal, keluaran CanSino yang dijadual tiba
bulan depan.

Ahli Dewan Undangan Negeri (ADUN) Liawan, Datuk Annuar Ayub, berkata
vaksin dos tunggal paling sesuai diberikan kepada penduduk pedalaman
yang berdepan kesukaran perhubungan.

Katanya, langkah kerajaan Pusat memberi keutamaan kepada Sabah
untuk menerima agihan dos vaksin CanSino ialah keputusan tepat dan
amat dihargai.

"Ini satu berita yang cukup menggembirakan rakyat Sabah terutama bagi
mereka yang tinggal di kawasan pedalaman, ladang-ladang dan juga
pulau-pulau kecil," katanya dalam kenyataan, di sini.

Pedalaman Sabah merujuk kepada daerah di zon yang penduduk tinggal
di kawasan terpencil seperti Keningau, Tenom, Tambunan dan Nabawan.

Sebelum ini, Menteri Sains, Teknologi dan Inovasi yang juga Menteri
Penyelaras Program Imunisasi COVID-19 Kebangsaan (PICK), Khairy
Jamaluddin memberi jaminan kerajaan Sabah akan diberikan keutamaan
untuk menerima vaksin keluaran CanSino Biologics, berikutan permintaan
Ketua Menteri, Datuk Hajiji Noor baru-baru ini.

Dalam kenyataannya sebelum ini, Hajiji berkata, Sabah dijangka
menerima 1.8 juta dos vaksin CanSino bulan depan.

Mengulas lanjut, Annuar yang juga Pengerusi Sabah Energy Corporation
(SEC), berkata pemberian vaksin CanSino kepada penduduk di pedalaman

Sabah lebih praktikal dan menjimatkan masa, selain dapat mengurangkan
kos perbelanjaan kerajaan.

Katanya, pemberian vaksin dos tunggal itu juga dapat memastikan Sabah
mencapai sasaran 60 peratus penduduk di negeri ini divaksinasi
menjelang Oktober depan dan imunisasi berkelompok pada akhir tahun

ini.

"Kita yakin sasaran 60 peratus vaksinasi menjelang Oktober, mampu
dicapai berdasarkan data Program Vaksinasi Jangkauan Luar yang
menunjukkan pemberian dos suntikan melebihi sasaran 30,000 dos
sehari sejak 21 Julai lalu," katanya.

Setakat ini, sebanyak 1,106,921 juta suntikan dos pertama dan kedua
vaksin COVID-19 sudah diberikan di Sabah dan anggaran sebanyak 1.25
juta dos suntikan lagi diperlukan, untuk mencapai sasaran 60 peratus
yang ditetapkan pada Oktober.

